Яр Чаллы шәһәре
68 нче “Күкчәчәк” исемле балалар бакчасының
I квалификацион категорияле татар теле тәрбиячесе

Гилязова Әлфия Рәфгать кызы

Зурлар төркемендә “Ипекәем, ипекәй” темасына ана теле шөгыле

Максат:

1. Балаларга ипинең әһәмияте турында төшенчә бирүне дәвам итү, ипинең кадерен белергә, зурларга, хөрмәт итәргә өйрәтү.

2. Икмәк үстерү этапларын ныгыту.

3. “Игенче”, “башак” сүзләре исәбенә сүзлек запасын баету һәм кулланышка кертү.

4. Балалар фольклоры аша балаларның сөйләм телен үстерү

5. Игенче хезмәтенең авыр һәм мактаулы эш икәнен аңлату, игенчегә хөрмәт тәрбияләү.
Күрсәтмә материал: “Игенче” рәсеме, башаклар, өстәлдә түгәрәк  икмәк, татар халык ашларыннан күргәзмә

Балалар белән алдан эшләнгән эшләр: Бу “икмәк” темасының өченче шөгыле. Балалар белән икмәк үстерү этапларын, икмәк турында мәкальләр, шигырьләр, җырлар, уеннар өйрәндек.

Тәрбияченең әзерлеге: әниләр ярдәме белән татар халык ашларыннан күргәзмә оештыру.

Шөгыль барышы:

- Исәнмесез, балалар!

- Исәнмесез-саумысез!

- Хәерле көн! – дисәм,

- Хәерле көн! – дибез.

- Кәефләрегез ничек? – дисәм,

- Кояшлы көн кебек,

Тукай телен, анам телен,

Өйрәнергә дип килдек.

- Балалар, тыңлагыз әле мине, мин сезгә бер табышмак әйтәм.

Үзе түгәрәк,

Урыны түрдәрәк,

Эче тулы күзәнәк,

Әчкелтем дә, төчкелтем,

Бар нәрсәдән кадерлерәк.

Я, кем әйтә, бу нәрсә? (балалар җавабы)
- Әйе, дөрес балалар, бу ипи! Менә бүген без сезнең белән ипи турында сөйләшербез. Ипи кешегә яшәү өчен кирәк булган иң кирәкле ризык. Без ипине кадерләп төрлечә атыйбыз: ипи, икмәк, ипекәй, күмәч, калач. Ипине без барыбыз да бик яратабыз, аны һәр көн кулланабыз, аннан бер дә туймыйбыз. Иң кадерле ризыкның валчыгын да ташлау, әрәм-шәрәм итү – зур гөнаһ. Хәзер Гүзәл безгә икмәк турында  бер шигырь сөйләп күрсәтер.
Икмәк миңа бик кадерле

Әткәй, әнкәй кебек ул.

Ансыз яшәве җайсыз.

Икмәксез дөнья – җансыз.

Ләйсәннең дә икмәк турында бер матур  шигыре бар.

Һәркемгә ипи кирәк!

Һәр көн дә ипи кирәк!

Ипи космонавтка да

Очучыга да кирәк.

Ипи яңа йолдызлар

Ачучыга да кирәк.

Ипи сатучыга да

Ипи сезгә дә кирәк!

Ипи безгә дә кирәк!

Ипи һәркемгә кирәк!

- Балалар, алдагы шөгыльләрдә без сезнең белән икмәк турында мәкаль-әйтемнәр өйрәнгән идек. Әйдәгез әле «Мин башлыйм – син дәвам ит» дигән уен уйнап алабыз.

1. Ипи, тоз – (якты йөз)
2. Ипи – (иң зур байлык)
3. Икмәк – (табынга нур сибүче)
4. Пешкән икмәк исе – (һәр чәчәктән хуш исле)
5. Икмәк – (ил байлыгы)
6. Ипекәйдән көлгән – (гомергә бөлгән)
7. Икмәк тәмен (ач белә)
8. Ипидән зур – (нәрсә юк)
9. Ипинең валчыгы да (кадерле)
- Балалар, безнең татар халкы оннан бик күп төрле камыр ашлары әзерли. Әйтегез әле миңа, бәйрәмнәрдә, ял көннәрендә әниләрегез сезне нинди камыр ашлары белән сыйлый? (җаваплар) Карагыз әле бу өстәлгә, монда сезнең әниләрегез пешергән ашамлыклар: кош теле, чәкчәк, өчпочмак, вак бәлеш, кыстыбый, пәрәмәч. Ә менә монысы нәрсә икән?
Балалар: коймаклар

- Әйдәгез әле, бергәләп «Коймаклар» уенын уйнап алыйк.

Җырлы-биюле уен «Коймаклар»

Ямьле бәйрәм көн иде,

Чакырдык без кунаклар

Кунакларны сыйларга

Салдык майлы коймаклар.

Җәелде, әй җәелде,

Аннан ары җыелды,

Аннан ары кабарды,

Шиңде, юп-юка калды.

Пеште инде коймаклар,

Сыйландылар кунаклар,

Тордылар, баш иделәр

Таралдылар кунаклар.

- Балалар, без сезнең белән алдагы шөгыльләрдә икмәкнең нинди юллар үтеп өстәлгә килүе турында сөйләшкән идек. Әйдәгез әле, шуны искә төшереп китик. (Җаваплар: башта җирне сөрәләр, кыш көне кар тоталар, яз көне тырмалыйлар, чәчәләр, ашлыйлар, агулыйлар, көз көне уралар, ашлыкны элеваторга илтәләр, он ясыйлар, онны ипи заводына  илтәләр, ипине мичтә пешереп, кибетләргә илтәләр, кибеттән без сатып алабыз) Хәзер безгә Зарина ипинең кайдан килүе турында Роберт Миңнуллинның «Ипи булса» дигән шигырен сөйләп китәр.
Ипи басуда үсә,

Аннан амбарга күчә.

Аннары мичтә пешә,

Кызарып мичтән төшә.

Шуннан килә өстәлгә,
Безгә куәт өстәлгә.

Ипи булса табында,

Булдырам мин барын да.

- Балалар, ә сез беләсезме соң икмәкне үстерүдә кемнәрнең хезмәте куела.

- Кешеләрнең.
- Дөрес. Ә бу кешеләрне иген үстерүчеләр – игенчеләр дип йөртәләр. (рәсемнән күрсәтү) Бергәләп кабатлыйк әле.

- Игенче.

- Ә игенченең хезмәте бик авыр. Аңа икмәкне үстерү генә түгел, ә вакытында җыеп алу бурычы да куелган, чөнки башаклардан орлыклар коелып, икмәк әрәм-шәрәм булырга мөмкин. Нәрсә соң ул орлык, башак? (рәсемнән күрсәтеп, аңлата) Үсемлекләр үсеп җитешкәч орлыкланалар. Орлыклар тупланган җирне башак дип йөртәләр. (бергәләп әйтәләр)
Иеләм дә бөгеләм,

Карыймын да үреләм.

Бүген таңда килмәсәң.

Чәчеләм дә түгеләм.

- Бу нәрсә инде балалар?

- Башак.

- Балалар, мин сезгә ашлык, иген турында берничә сынамыш әйтеп китәм. Бу сынамышларны кешеләр үз тормыш тәҗрибәләреннән чыгып әйткәннәр.

- Кыш көне басуда кар күп булса, иген бик яхшы уңар.

- Елгаларда боз төнлә китсә, ашлык уңар.

- Әгәр беренче кар коры булса, җәй яхшы булыр, ашлык та яхшы уңар.

- Балалар, без сезнең белән икмәк турында бик матур җыр беләбез. Әйдәгез әле, җырлап алыйк.
“Икмәк турында җыр”. М. Садри шигыре, Л. Хәйретдинова көе

Тәмле исле кайнар икмәк

Күмәк хезмәт бүләге.

Икмәк белән бәхет яулап

Тибә халык йөрәге.

Икмәк – җыр, мәхәббәт,

Икмәк халык телендә.

Икмәк – тормыш көче,

Икмәк табын түрендә.

Икмәк белән авыр юлны

Җиңеләйтеп үтәсең.

Икмәк булса көчең арта

Икмәк булса үсәсең.

Тәрбияче кулына ипи алып сөйли:
- Балалар, без бүген сезнең белән безгә бик кадерле булган ипи, икмәк турында сөйләштек. Икмәкнең кадерен белегез, икмәкне зурлагыз, игенчеләрне хөрмәтләгез.

Онытмагыз аның алтыннардан

Күп тапкырлар кыйммәт икәнен.

Бәрәкәте белән тотыгыз сез

Табындагы арыш икмәген.

Тәүфигы һәм бәхете күбрәк була

Икмәк кадере белгән баланың.

